
		
			[image: Imaxen_CAPA_Escritos_de_mocidade_IBD.jpg]
		

	
		
			[image: ]

		

	
		
			Antonio Gramsci

			Escritos de mocidade

			(1914-1918)

			Presentación, selección, tradución e notas: 

			Xesús González Gómez

			EDICIÓNS LAIOVENTO

			2010 

		

	
		
			En canto non se conseguir un consenso normativo para a lingua galega, Edicións Laiovento respeitará a opción ortográfica de cada autor.

			© Antonio Gramsci

			© 2018, Edicións Laiovento, S.L.

			Vía Pasteur, 26. Polígono do Tambre / 15890 Santiago de Compostela / Galiza / U.E.

			Correo electrónico: laiovento@laiovento.com

			Local na Rede: //www.laiovento.com

			I.S.B.N.: 978-84-8487-417-1

			Depósito Legal: C 4159-2010

			Deseño editorial: Pepe Carreiro

			Este libro non poderá ser reproducido, nin total nin parcialmente, calquera que for o medio empregado, sen o permiso previo do editor. Reservados todos os dereitos.

		

	
		
			Presentación

			Como toda obra teórica (e, xa que logo, política) a obra de Antonio Gramsci pode ser dividida e avaliada en diversos períodos ou fases. E como toda obra teórica forte, compacta, non existe entre estes diversos períodos unha «ruptura», senón saltos cualitativos e relacións dialécticas entre os diversos períodos ou fases. Períodos ou fases que son debidos á evolución da vida e do pensamento do teórico (e do home), así como ás condicións exteriores. Se uns se diferencian doutros, débese a que representan conxuntos complementarios diversos de prioridades, énfases teóricas e respostas variábeis ao mundo político, non só de acordo cos sucesos e temas cambiantes, senón tamén pola progresiva madureza das ideas. Os mesmos temas poden ser tratados distintamente, o que non constitúe unha «ruptura» senón, máis ben, unha «brecha». Brecha tanto política como teórica.

			A obra teórica de Gramsci pódese avaliar en catro períodos abondo nítidos. Períodos que coinciden con diversas fases políticas. O inicial, que cobre os anos 1916-1919, ou, se se quere, os anos 1914-1919, abranxe os anos de formación e maduración intelectual e coincide coa integración de Gramsci no movemento proletario de Turín e a súa participación activa no Partido Socialista Italiano, na súa sección piemontesa. Nestes anos, os escritos de Gramsci, aparecidos en Il Grido del Popolo, portavoz da sección socialista de Turín, e na edición piemontesa de Avanti, órgano nacional do PSI, tratan unha variedade de temas que van alén dos acontecementos políticos do momento. Alén da serie de reseñas teatrais1 (unhas 200) que publica en Avanti!, ou a sección diaria sobre temas sociais e cidadáns, que publica no mesmo xornal so a rúbrica de «Sotto la mole». Esta fase ou período é a que se recolle no presente volume, no que, por outra parte, non son escolmados textos publicados na sección «Sotto la mole» nin, por suposto, ningunha das súas reseñas teatrais.

			O segundo período, máis polémico, máis dramático, cobre os anos 1919-1920 e inclúe os meses da experiencia dos consellos de fábrica de Turín (comisións internas na experiencia italiana), cando os proletarios ocuparon as fábricas e se inaugurou o que o propio Gramsci chamou «unha nova era na historia da humanidade». O 1 de maio de 1919, un grupo moi compacto da sección Turinesa do PSI (Angelo Tasca, Francesco Leonetti, Umberto Terracini, Palmiro Togliatti, Antonio Gramsci..., nomes, entre outros, que naquel momento conformaban a Fracción comunista do PSI en Turín, nomes que estarán en 1921 entre os fundadores do Partido Comunista de Italia), lanzaron o semanario L’Ordine Nuovo. Nestes dous anos, desde as páxinas deste periódico como desde Avanti!, Gramsci está atento tanto á política nacional (italiana) como a internacional, intervén en diversas polémicas tanto contra outras tendencias do PSI como contra outras tendencias do movemento proletario (os anarquistas), á vez que teoriza profundamente sobre o movemento dos consellos de fábrica. As contribucións de Gramsci neste período, que foi probabelmente cando participou máis intimamente na vida cotiá dos traballadores, elevando a súa obra intelectual a un novo nivel, foron diversas e xa importantes: demoledora e brillante crítica tanto do PSI como do marxismo da II Internacional, análise dos partidos políticos e dos sindicatos no desenvolvemento do capitalismo, crítica do sindicalismo, teorización dos consellos de fábrica como nova forma de democracia, a súa elaboración do «poder compartido», etc. É o período de L’Ordine Nuovo ou Ordinovista, que presentaremos en dous volumes de Escritos políticos: I) «Política nacional e internacional. Polémica proletaria», e II) «Consellos de fábrica e Estado da clase obreira», escritos aparecidos tanto en L’Ordine Nuovo como na edición piamontesa de Avanti!

			De 1921 a 1926, é dicir, desde a fundación do Partido Comunista de Italia, nese primeiro ano, até a súa detención e encarceramento polo réxime fascista: eis o terceiro período do desenvolvemento político e intelectual de Antonio Gramsci. Ao cofundar, cos seus compañeiros de L’Ordine Nuovo, o Partido Comunista, mais baixo a éxida de Amadeo Bordiga, que será o seu primeiro secretario xeral, Gramsci entra nun novo territorio: a política nacional italiana. Neste período pasa un tempo en Moscova (onde casa) e outro en Viena. É neste tempo que o fascismo arriba ao poder. Talvez máis que nunca, os escritos gramscianos xiran arredor das esixencias concretas da estratexia e da táctica partidarias nun contexto político caracterizado pola urxencias e por dar unha resposta inmediata aos cambios que se producen día a día: da alianza de clases ás alianzas políticas, e caracterízase sobre todo porque debe dar resposta á catástrofe: o ascenso e consolidación do fascismo no poder. Mais tamén hai traballos que van alén de toda táctica, pois non se debe esquecer que neste período é cando se conforma o Partido Comunista de Italia. É dicir, a loita é en diversas frontes. As respostas teóricas a esas diversas frontes abertas presentaranse en dous volumes: Fascismo e antifascismo e A construción do Partido Comunista. Este período féchase cun gran texto, inacabado, Alguni temme delle questione meridionale, que Gramsci comezou a redactar en outubro de 1926, poucas semanas antes de ser detido.

			Para acabarmos, os anos de cadea, de 1926 a 1937, conforman o cuarto e derradeiro período da obra e da vida de Antonio Gramsci. É a fase de culminación. Durante o seu empresonamento, Gramsci escribiu uns «apuntamentos» en 32 cadernos (un 4000 folios mecanografados). Debido a súa mala saúde, as depresións, mesmo ao isolamento político, a partir de 1935 a concentración éralle imposíbel, de aí que os «apuntamentos» acaben ese ano. Os temas tratados nos Cadernos son múltiples. 

			Unha parte destes textos conforman o volume, xa traducido e en vías de publicación, Os intelectuais e a organización da cultura. Noutros dous volumes recollerase unha ampla antoloxía dos apuntamentos do cárcere. 

			Escritos de mocidade.

			De 1916 a 1918, que é o tempo que percorre esta escolma, Antonio Gramsci debeu escribir uns 500 textos, contando entre estes as reseñas e «crónicas» teatrais que publicaba na edición piemontesa de Avanti! Estes textos, artigos e outros, publicáronse tanto no devandito xornal como no semanario Il Grido del Popolo, así como no único número da revista La Città futura, redactado integramente por Gramsci, revista que lle encargou a sección xuvenil do PSI de Turín. Tendo en conta que estamos nos confusos e caóticos anos da I Guerra Mundial, que naquel momento o proletariado de Turín era o único capaz de se rebelar contra as medidas coercitivas do goberno; tendo en conta que Gramsci participaba destas loitas que levaban a que moitas semanas non aparecese Il Grido del Popolo ou o Avanti! non puidese chegar diariamente ao seu lector (tanto por problemas de censura como de organización: detención en masas dos dirixentes socialistas) e, ademais, se temos en conta os artigos non recollidos polos editores de Gramsci por consideraren que a censura os deixara completamente irrecoñecíbeis e baleiros de todo sentido, pódese afirmar que escribiu unha media de dous a tres artigos semanais. Non moitos, quizais, cando se é xornalista profesional, mais o sardo nunca se considerou como tal, ou en tal caso, como unha especie sui generis de xornalista: o xornalista revolucionario. Como lembraba nunha carta desde o cárcere á súa cuñada Tatiana: «(...) a túa alusión á miña condición de ex-xornalista profesional non é máis que “imbelle telum sine ictu”, por utilizar unha expresión pomposa. Nunca fun un xornalista profesional, que vende a súa pluma a quen mellor lla paga e debe mentir continuamente, porque a mentira entra na súa cualificación persoal. Fun xornalista moi por libre, sempre dunha soa opinión e nunca tiven que ocultar as miñas fondas conviccións para dar gusto a amos ou cómplices»2. Na mesma carta, parágrafos antes, escribe: «En dez anos [1916-1926] de xornalismo escribín tantas liñas que poderían formar 15 ou 20 volumes de 400 páxinas, mais estaban escritas ao día e debían, na miña opinión, morrer ao día seguinte. Sempre me neguei a facer seleccións, mesmo restrinxidas. O prf. Cosmo quería, en 1918, que lle permitise facer unha selección duns artigos que escribía diariamente nun xornal de Turín3; el publicaríaos cun prefacio moi benévolo e moi honroso para min, mais non quixen permitirllo. En novembro de 1920 deixeime convencer por Giuseppe Prezzolini4 para publicar na súa editorial unha colección de artigos que en realidade foran escritos cun plano orgánico5, mais en xaneiro de 1921 preferín pagar os gastos da composición xa feita e retirei o manuscrito»6. Para Gramsci estes artigos «debían morrer ao día seguinte», porque eran artigos que se dirixían ao proletariado revolucionario de Turín, xa que logo, ao italiano, e a ninguén máis. Eran artigos que trataban de «influír» no proletariado, non na política italiana, nin nos gobernos, locais ou nacionais: de aí, malia Gramsci, a súa actualidade. 

			Cando Antonio Gramsci comeza o seu labor de «xornalista» revolucionario en órganos do PSI, conta con vinte e cinco anos. O mozo abandonara os seus estudos de lingüística para se dedicar integramente ao «xornalismo» e proviña, ideolóxica e politicamente, do rexionalismo sardo. Aínda que o seu primeiro artigo publicado nun órgano socialista é de 1914 (o famoso «Neutralidade activa e neutralidade operante»), só a finais de 1915, despois de case dous anos de silencio, torna a aparecer a súa sinatura na prensa socialista. Durante eses case dous anos Gramsci, tímido, feble de saúde e moi dado ás depresións, asistiu como mero espectador ás loitas que desenvolveu o proletariado de Turín. Durante eses dous anos, segundo todos os biógrafos, e acho que se nota nos artigos que publicamos, afondou no estudo de Benedetto Croce e sufriu a súa influencia, case aguda, por dicilo dalgún xeito. Mais tamén estes anos, e até 1918, segundo Alfonso Leonetti7: «Le e estuda Marx (O manifesto, Revolución e contrarrevolución en Alemaña, A sagrada familia, Miseria da filosofía, Introdución á crítica da economía política, etc., lidos case sempren en textos franceses que os editores parisinos exportaban a comezos século, baixo as famosas cubertas limón». Leonetti continúa a escribir: «Afondando no coñecemento de Marx, Gramsci libérase, superándoas, das influencias crocianas, salveminianas e mazzinianas. É a este período que pertence La Citta futura, número único de febreiro de 1917, que constitúe o primeiro ensaio orgánico gramsciano de crítica marxista, aínda que comportaba aínda escritos de Croce e de Salvemini»8. Este período (que segundo Leonetti vai de 1914 a 1918) acaba cando «Coa Revolución de Outubro Gramsci descobre Lenin e comeza a asimilar a súa doutrina e o seu método»9. Nunha palabra, non o di Leonetti, mais percíbese na división por períodos que fai do seu pensamento e da súa práctica política, en 1918 acaba o período de mocidade teórica e política de Antonio Gramsci e comeza a súa madureza coa aparición do semanario da fracción comunista do PSI de Turín L’Ordine Nuovo, do que será o seu secretario. 

			Mais, aínda que Leonetti, achamos, acerta na división de períodos, non dá no branco cando afirma que neste período Gramsci se libera, superándoa, da influencia de Benedetto Croce10. En realidade, a superación de Croce producirase, timidamente ao principio, no sardo a partir da experiencia dos consellos de fábrica e será total xa no cárcere. O que si é certo é que o afondamento no pensamento de Croce, á par do de Marx, serviu ao mozo Gramsci para se liberar, sen unha ruptura brutal, do «rexionalismo» ou «sardismo» cara a unha concepción «nacional». Nesta superación e/ou evolución está presente o pensamento de Benedetto Croce. Mais, a carón desta superación, prodúcese en Gramsci un salto dialéctico debido á lectura de Marx e, talvez, sobre todo, a unha relación estreita coas loitas do proletariado revolucionario de Turín e coa guerra que acaba de estalar cando por vez primeira publica un artigo na prensa socialista. (Sen esquecermos a figura de Antonio Labriola que, solitario, loitaba contra o «diletantismo» e o positivismo que eran as características do socialismo italiano até ben entrado o século XX, e que continuou a dominar os cadros dirixentes do PSI durante moitos anos. Sobre os positivistas, os reformistas, os idólatras da «lei natural», da «marcha fatal» das cousas, contra os que se dirixen moitos dos artigos do Gramsci mozo, véxase nesta antoloxía «A “Crítica crítica”».)

			A relación estreita co movemento proletario de Turín conduce a Gramsci a se converter, sen selo, en «xornalista». Como un «xornalista» calquera fala de todo e de todos. Sobre todo dá a súa opinión, o seu parecer. Mais os artigos que van aparecendo en Il Grido del Polo e na edición piemontesa de Avanti!, artigos que as tendencias obreiristas do PSI alcumarán de «culturalistas», contribuíron a crear unha cabeza de ponte revolucionaria en Turín, unha plataforma que dará os seus froitos poucos anos despois coa aparición do grupo de «L’Ordine Nuovo» ou «Ordinovista». Mais á parte destes froitos, que co tempo conducirían á creación do Partido Comunista de Italia, os artigos do mozo Gramsci –no fondo, un traballo de educación e de formación, mesmo nas súas reseñas teatrais11�– contribuíron a acelerar a toma de consciencia dos traballadores turineses desde o momento en que na insurrección de agosto de 1917 o movemento proletario supera a súa consigna inicial, «Pan e Paz», para adoptar unha dimensión política máis ampla de exame crítico das estruturas sociais e do propio movemento (socialista).

			Por outra banda, a influencia de Croce percíbese claramente nos artigos da mocidade de Gramsci (véxase, como paradigma, nesta escolma «Maurice Barrès e o nacionalismo sensual»), xa que como afirman Dominique Grisoni e Robert Maggiori: «os seus artigos de Il Grido ou de Avanti! testemuñan aínda o carácter vacilante de seu pensamento, que se descobre e se forma en contacto coas loitas dos traballadores turineses, mais tamén en contacto coas directrices desmobilizadoras lanzadas pola dirección do PSI»12�. Mais a pesar do carácter vacilante do seu pensamento, como afirman Grisoni e Maggiori, e como se avanzou: «Non obstante, e en estado embrionario, cómpre sinalarmos conceptos que posteriormente elaborará no Quaderni del cárcel. Por outra parte, só podemos conceder a esas concepcións un valor indicativo, dado que, efectivamente, o Gramsci dos anos 15 se resente aínda da súa formación universitaria, é dicir, posúe secuelas da filosofía idealista dispensada nas universidades italianas»13�. Aínda que isto é así, se non hai dúbida de que Gramsci superará a influencia do «idealismo italiano», personificado en Croce, tamén cómpre preguntármonos se sen esa influencia, que, malia todo, nunca o abandonará, sería posíbel o Gramsci maduro. Sen entrarmos en discusións, para nós, non14.

			Os escritos de mocidade de Antonio Gramsci, aínda que están ateigados de conceptos e temas que desenvolverá anos máis tarde, tamén se ve neles o cambio posterior do sardo. Non só no que se refire á Revolución rusa ou á personalidade de Lenin, pois, segundo Giuseppe Fiori, Gramsci non coñece realmente os primeiros escritos de Lenin até 1919, senón, tamén, no que se refire á valoración de movementos políticos pasados. Durante a súa mocidade, como se pode ler en moitos dos artigos que se recollen nesta antoloxía, Gramsci, ao ir avanzado o seu concepto de «vangarda revolucionaria», non «entende» nin o papel de vangarda dos xacobinos franceses nin a súa política para lograr tanto a hexemonía no movemento revolucionario como para «afianzar» e «ampliar» a revolución a outras capas da sociedade, os campesiños, e para que esta non fique estancada nun punto morto. «Maltrata» unha e outra vez os xacobinos, a súa ditadura. Só nun momento determinado, o artigo «Os campesiños e o Estado», que pon no centro un escrito do grande historiador da Revolución francesa Albert Mathiez, comeza a xulgar positivamente a política xacobina no campo. Anos despois, percibirá correctamente que a política bolxevique no campo é unha copia da política xacobina –ou unha «renovación» desta política adaptada ao campo ruso. 

			Tamén cumpriría dicirmos algunha cousa sobre certos artigos moi famosos, estamos a falar de «A revolución contra O Capital», onde se percibe, á parte do voluntarismo que sempre será un dos horizontes de Gramsci, unha lectura (ou talvez aínda non-lectura) errónea do gran libro de Karl Marx. Este artigo foi defendido polos «gramscianos» afirmando que, cando escribía «os bolxeviques renegan de Karl Marx» e que «non son marxistas», estaba, simplemente, a usar un paradoxo xornalístico para dicir todo o contrario. A discusión, quizais, levaría lonxe, mais o que si se pode avanzar é que Antonio Gramsci aínda non lerá O Capital; e, por outra parte, talvez si era certo que os bolxeviques facían a Revolución contra O Capital de Marx, que non eran marxistas... á vista dos resultados finais. Mais todo iso son outras discusións que non poden entrar aquí, si, porén, en posteriores volumes. 

			A presente Antoloxía

			Neste volume recóllense os artigos máis «famosos» do Gramsci mozo, así como unha serie de artigos que terían a súa continuación e o seu afondamento, en forma de apuntamentos, nos Quaderni del carcere. Ou, noutras palabras, unha serie de artigos que son como os borradores para iniciar o afondamento duns determinados temas e conceptos. Recóllense tamén artigos que poden interesar ao lector galego de hoxe; artigos sobre o Partido nacionalista italiano daquel entón, sobre o nacionalismo italiano, sobre o «problema» da lingua única, sobre o nacionalismo francés (de Maurice Barrès), etc. Para rematarmos, achamos que estes artigos, que son menos do 10% dos que escribiu Gramsci neses anos, e son un pouco máis se retiramos do total os, aproximadamente, 200 que publicou na sección «Sotto la mole», da edición piemontesa de Avanti! –sección en que inclúe, maiormente, artigos e pequenos «panfletos» que se refiren na súa maioría a temas turineses, aínda que tamén hai artigos de temas políticos, históricos, económicos, literarios, sociais, etc.– e as reseñas e crónicas teatrais aparecidas no devandito xornal. 

			Xesús González Gómez

			

			
				
					1		Todas as reseñas e crónicas teatrais publicadas en Avanti!, alén de todos os outros escritos sobre teatro de Gramsci, están recollidos en Antonio Gramsci, Escritos teatrais I e II, A Coruña, Biblioteca-Arquivo Teatral Francisco Pillado Mayor, Universidade da Coruña, 2008 (edición de Xesús González Gómez).

				

				
					2		Antonio Gramsci, Cartas desde la cárcel, Madrid, Cuadernos para el diálogo, 1975, p. 179.

				

				
					3		Trátase dos artigos aparecidos na sección «Sotto la mole» (1916-1920). Umberto Cosmo (1868-1944), especialista en literatura italiana. Deu clases na Universidade de Turín á que asistiu Gramsci e onde se fixo amigo seu. 

				

				
					4		Giuseppe Prezzolini (1882-1982), xornalista, ensaísta e crítico literario colaborou en importantes xornais, fundou diversas revistas, foi amigo de Papini e, despois da guerra, escribiu en La rivoluzione liberale de Piero Gobetti (quen se exiliou en 1925 despois de ser atacado por unha escuadra fascista que lle ocasionou graves feridas, de cuxas secuelas morreu ao ano seguinte, amigo de Gramsci e crítico de teatro na revista dirixida por este L’Ordine Nuovo). Foi decantándose cara a unha posición de aceptación do fascismo, mais, con todo, en 1924 emigra a USA e non volve a Italia até 1950.

				

				
					5		O manuscrito a que se refire Gramsci talvez se trate dunha compilación dos escritos sobre os consellos de fábrica publicados en 1920 en L’Ordine Nuovo.

				

				
					6		Antonio Gramsci, Cartas desde la cárcel, op. cit., pp. 167-168.

				

				
					7		Alfonso Leonetti, «Cohérence de Gramsci», en Notes sur Gramsci, Paris, Edi, 1970, p. 70.

				

				
					80		Ibid., p. 70.

				

				
					90		Ibid., p. 70.

				

				
					10		Benedetto Croce (1886-1952) un dos grandes filósofos italianos do século XX. Orientado na súa mocidade cara ao marxismo polo seu mestre Antonio Labriola, abandonou este camiño para se converter en continuador do hegelianismo. Participou activamente na política até a chegada do fascismo (ao que nun principio, como moitos «liberais», deu un tímido apoio). Gramsci dedicará moitas páxinas dos Quaderni del carcere a críticar a súa obra sen deixar de recoñecer a súa importancia, especialmente no que se refire á elaboración do concepto de «historicismo».

				

				
					11		Cfr. Guido Davico Bonano, Gramsci e il teatro, Turín, Giulio Einaudi Editore, 1972, e a miña introdución a Antonio Gramsci, Escritos Teatrais I-II, op. cit., pp. 11-57.

				

				
					12		Cfr. Dominique Grisoni & Robert Maggiori, Leer a Gramsci, Bilbao, Zero S.A., 1974, p. 85.

				

				
					13		Ibid., 85-86. «Carácter vacilante» que o levará nun momento determinado a «enterrar» a Lenin en favor do menxevique Chernov. Véxase na escolma o artigo «Kerenski-Chernov»

				

				
					14		Adiamos o «tema», a discusión, para as futuras escolmas dos apuntamentos do Quaderni del carcere.

				

			

		

	
		
		

	
		
			Gramsci 1891-1918

			1891	22 de xaneiro: nace en Ales (Sardeña) no seo dunha familia modesta. Fundación da primeira Cámara do Traballo en Milán. Constitúese a Asociación Rexionalista Galega. Xogos florais de Tui. Traslado dos restos de Rosalía a Bonaval. II Congreso da II Internacional en Bruxelas. O Partido Socialdemócrata Alemán adopta no seu Congreso de Erfurt o programa elaborado por F. Engels e K. Kautsky.

			1892	Fundación no Congreso de Xénova, mes de agosto, do Partido dos Traballadores Italianos (P.L.I.). Vaga de atentados anarquistas en París.

			1893	No congreso de Reggio Emilia, o P.L.I convértese no Partido Socialista do Traballo Italiano. III congreso da II Internacional en Zurich. Vótanse as leis contra os anarquistas en Francia.

			1894	Insurrección dos «fascios» sicilianos, brutalmente reprimidos. Pretextando o asasinato do presidente francés Lazare Carnot, Crispi, presidente do Consello de ministros, disolve as asociacións «sediciosas» (anarquistas, socialistas). 

			1895	Unha caída provocará a deformidade dorsal (corcunda) de Gramsci. O Partido Socialista Italiano leva a cabo unha política de alianza cos demais partidos. En Limoges, fúndase a Confederación Xeral do Traballo francesa (C.G.T.).

			1896	Antonio Labriola, o máis grande marxista italiano até a aparición de Gramsci, publica Del materialismo Storico e critica a política de alianzas de Turati, secretario do P.S.I.. IV Congreso da II Internacional en Londres.

			1897	Creación da Federación de Obreiros da Construción en Italia. Nas eleccións de maio, o P.S.I. recolle 13.000 votos. Constitúese a Liga Gallega.

			1898	O pai de Gramsci é detido como consecuencia dun escuro asunto administrativo. Ao se acentuar a crise agraria, os campesiños italianos rebélanse. As tropas do exército disparan en diversas cidades contra os manifestantes e en Milán, despois dos feitos sanguentos, decrétase a folga xeral. Son detidos diversos dirixentes socialistas. Disólvese a Cámara de deputados. Nas eleccións, o P.S.I. acada 33 escanos. Constitución, en Minsk, do Partido Socialdemócrata ruso, que se afilia á II Internacional.

			1901	Numerosas folgas en toda a península italiana. Creación de Federterra (Federación nacional dos traballadores da terra). Constitución da Unión Obrera Galaico-Portuguesa, en Tui. Manifestacións obreiras en San Petesburgo, Tiflis e Varsovia. Aparición do primeiro número de Iskra. V Congreso da II Internacional en París.

			1902	Para axudar economicamente a súa familia, durante o verán Gramsci traballa no catastro de Ghilarza. Fundación en Rusia do Partido Social Revolucionario, por V. Chernov.

			1903	Gramsci remata os estudos primarios, mais debido ás dificultades financeiras polas que atravesa a familia, debe renunciar a proseguir os estudos. No Congreso do Partido Socialdemócrata Ruso, en Bruxelas, escisión entre os bolxeviques (Lenin) e os menxeviques (Martov, Axelrod).

			1904	O pai de Gramsci é posto en liberdade. No seo do P.S.I. aparecen as disensións entre a maioría, os «obreiristas», e os sindicalistas revolucionarios. Desaparece a Unión Obreira Galaico-Portuguesa. Congreso dunha agrupación socialista en Vigo. VI Congreso da II Internacional, en Amsterdam: triunfo da tendencia marxista sobre o revisionismo.

			1905	Gramsci reinicia os seus estudos no ximnasio de Santulussurgiu. Xaneiro: «Domingo vermello de San Petesburgo», que marca as orixes da revolución de febreiro. Abril-maio: congreso dos bolxeviques en Londres. Xullo: rebelión da tripulación do Potemkin, en Odessa. Agosto: creación da Duma polo tsar Nicolás II. Outubro: folga xeral en Rusia e creación do soviet de San Petesburgo, seguido doutros moitos en diversas capitais rusas.

			1906	Creación da Confederación Xeral do Traballo italiana (C.G.L.). 

			1907	A G.G.L. conta con 200.000 afiliados, Constitución das primeiras federacións agrarias: Unión Campesina, Solidaridad Gallega e Directorio Antiforista de Teis.

			1908	Gramsci aproba os exames finais do ximnasio. I Asemblea agraria de Monforte.

			1909	Gramsci vive en casa do seu irmán Genaro, en Cagliari, onde frecuenta o liceo C. Dettori. Simpatiza dun dos seus profesores, Raffa Garzia, director dun xornal de Cagliari: L’Unione Sarda. Giolitti promove leis sociais para a integración do proletariado. II Asemblea Agraria de Monforte.

			1910	L’Unione Sarda publica o primeiro artigo de Gramsci. Giolitti inicia a guerra de Libia. Folga xeral decretada pola C.G.L., o P.S.I. e os anarquistas. VIII Congreso da II Internacional en Copenhague.

			1911	Acabados os estudos secundarios, Gramsci permanece durante tres anos en Cagliari, neste período le a Marx, Croce e Salvemini, así como xornais socialistas como Avanti! ou revolucionarios como Il Viadante. O seu irmán Genaro introdúceo nos medios socialistas da capital sarda. Nesta época Gramsci é «sardista». No mes de outubro, mediante oposición, obtén unha bolsa da fundación Charles-Albert. Inscríbese na Facultade de Letras de Turín, en Filoloxía moderna. Alí coñece a Angelo Tasca, militante das Mocidades Socialistas e o estudante de dereito Palmiro Togliatti. Salvemini abandona o PSI ao que acusa de abandonar a cuestión meridional. XII Congreso do P.S.I. en Módena. III Asemblea Agraria de Monforte. En China, chamamento á insurrección xeral para derribar a dinastía Manchú. Comeza a revolución mexicana.

			1912	A escasa contía da beca non lle permite un modo de vida normal, polo que a súa saúde, xa precaria, reséntese. Conságrase enteiramente aos seus estudos. Congreso do P.S.I. en Reggio Emilia: a fracción de esquerdas conquista a maioría e exclúe os «formistas», que fundan o Partido Socialista Reformista. Fundación de Acción Gallega. Violenta represión en Lena (Siberia) contra os mineiros (270 mortos). Lenin, con Stalin de redactor xefe, funda Pravda. Sun-Iat Sen funda o Kuo-Min-Tang. A iniciativa da Oficina da II Internacional, celébranse mitins na maioría dos países europeos contra a Guerra dos Balcáns.

			1913	Marzo: Gramsci segue a evolución das loitas obreiras en Turín. Logo, debilitado, regresa a Ghilarza sen pasar exames. Outubro: comeza a revisar a súa concepción que opón «sardos» e «continentais». A fin de ano afíliase ao P.S.I. Folga dos metalúrxicos de Fiat, SPA e Lancia, que durará 96 días. Outono: as eleccións, en que participan grandes masas de obreiros e campesiños, revelan a bipolaridade do corpo electoral: «conservadores» e «socialistas». V Asemblea Agraria, en Ribadavia. Tratado de Londres, fin da primeira guerra Balcánica. Sun-Iat Sen forma en Nankin un goberno revolucionario.

			1914	A comezos de ano, Gramsci milita no Círculo Socialista de Turín. Il Grido del Popolo publica o primeiro artigo de Gramsci, «Neutralidade activa e operante», despois do de Mussolini sobre o tema, intentando explicalo. Novembro: ao non poder aprobar os exames (por enfermidade), Gramsci perde a súa bolsa. «Semana vermella» de Ancona, seguida dunha folga nos grandes centros obreiros. Xullo: manifestación do P.S.I. contra a guerra. O goberno Salandra proclama a neutralidade de Italia, reclamada pola fracción socialista na Cámara. Artigo de Mussolini, director do voceiro socialista Avanti!: «Da neutralidade absoluta á neutralidade activa e operante», pouco despois é excluído do P.S.I. 28 de xuño: atentado de Sarajevo: ao cabo dun mes Austria declara a guerra a Serbia, comeza a Primeira Guerra Mundial. 29 de xullo: reunión extraordinaria en Bruxelas da Oficina da II Internacional, que lanza un manifesto contra a guerra. Outubro: Alemaña declara a guerra a Francia e Rusia.

			1915	Gramsci, mal nutrido, enfermo, íllase para traballar. Durante ese tempo afonda nos seus coñecementos sobre Marx. En abril consegue pasar os exames finais, que significan a interrupción dos estudos universitarios. Segue os acontecementos de Turín (gran folga xeral, anti-intervencionista, no mes de maio) sen participar neles. Novembro: Il Grido del Popolo publica o segundo artigo de Gramsci. Maio: Italia entra en guerra contra Austria. VI Asemblea Agraria, en Redondela. 5-8 de setembro: Conferencia Internacional dos socialistas opostos á guerra, en Zimmerwald. Publicación en Avanti! do chamamento de Zimmerwald.

			1916	Comeza a colaborar asiduamente en Il Grido del Popolo e na edición piemontesa de Avanti! (na que tamén exerce de crítico teatral), a partir dese momento conságrase case completamente á actividade xornalística. Agosto: Italia declara a guerra a Alemaña. Fundación da «Irmandade de Amigos da Fala», na Coruña. Batalla de Verdún. Romanía declara a guerra a Alemaña.

			1917	A iniciativa das Mocidades Socialistas de Turín, aparece en febreiro un único número de La Città futura, integramente redactado por Gramsci. En abril, publica o seu primeiro artigo sobre os acontecementos de Rusia. Agosto: primeiras barricadas en Turín (uns cincuenta mortos e máis de 200 feridos) contra a guerra e a escaseza de víveres. Tras a insurrección, a sección socialista, decimada pola represión, crea, no mes de agosto, un Comité provisional de 12 membros encargado de dirixir o movemento obreiro: o cargo de secretario recae en Gramsci, ao tempo que asume a dirección de Il Grido até novembro. O 24 de novembro publica o seu famoso artigo «A revolución contra O capital». Derrota italiana en Caporetto. Os días 18-19 de novembro, conferencia clandestina en Florencia da fracción intransixente dos socialistas hostís a guerra. Entre os participantes están: Gramsci, Bordiga, Serrati, Lazari. 8 de marzo: iníciase a insurrección de Petrogrado. 12 de marzo: abdicación do tsar. Abril: os U.S.A entran en guerra a favor dos aliados. 17 de abril: regreso de Lenin a Rusia. 7 de novembro: Revolución de outubro: o poder para os soviets. 8 de novembro: fuxida de Kerenski. 26 de novembro: os bolxeviques piden o armisticio. 

			1918	Il Grido del Popolo, baixo a dirección de Gramsci, publica as primeiras traducións de textos dos revolucionarios rusos. 19 de outubro: Il Grido deixa de publicarse. Decembro: traballa a tempo completo na edición piemontesa de Avanti! e volta encontrar os amigos que regresan da fronte: Togliatti, Tasca, Terracini e fai amizade con outros mozos socialistas: Leonetti, Viglongo, Platone... Arresto de Serrati, condenado o 6 de agosto a tres anos e medio de prisión. No congreso do P.S.I., en setembro, nace a corrente maximalista. 4 de novembro: armisticio de Villa Giusti. O 5 de decembro aparece a primeira edición turinesa de Avanti!, dirixida por Ottavio Pastore. Amadeo Bordiga, o 22 deste mes, en Nápoles, funda Il soviet. Asemblea Nacionalista de Lugo. 15 de xullo: segunda batalla do Marne. 9 de novembro: abdica o káiser Guillerme II. «Revolución espartaquista» en Alemaña. 11 de novembro: armisticio de Rethondes. 16 de novembro: proclamación en Budapest da Primeira República Húngara. 22 de novembro: o xeneral Pilsudski proclama a independencia de Polonia. 16-21 de decembro: Primeiro Congreso dos Soviets alemáns en Berlín: elección dunha asemblea constituínte. Escisión dos espartaquistas. 30 de decembro: a Liga Spartakus constitúe o Partido Comunista en Berlín (R. Luxemburg, K. Liebknecht).

		

	
		
			Neutralidade activa e operante15

			O problema concreto

			A pesar da extraordinaria confusión que a presente crise europea creou nas consciencias e nos partidos, todos están de acordo nun punto: o presente momento histórico é dunha inexpresábel gravidade, as súas consecuencias poden ser gravísimas e posto que tanto sangue se verteu e tantas enerxías se destruíron, fagamos de modo que o maior número de cuestións que o pasado deixou sen resolver se acabe resolvendo e a humanidade poida reemprender o seu camiño sen que llo impida tanta grisura de tristezas e de inxustizas, sen que o seu futuro poida ser en breve prazo atravesado por unha nova catástrofe que esixa de novo outro, como o presente, formidábel dispendio de vida e de actividade.

			E nós, socialistas, formulámonos o problema: «Cal debe ser a función do Partido Socialista Italiano (atención, non do proletariado ou do socialismo en xeral) no presente momento da vida italiana?».

			Porque o Partido Socialista ao que entregamos a nosa actividade é tamén italiano, é dicir, a sección da Internacional socialista que asumiu a tarefa de conquistar para a Internacional a nación italiana. Esta tarefa súa inmediata, sempre actual, confírelle caracteres especiais, nacionais, que o obrigan a asumir na vida italiana unha función específica, unha responsabilidade súas. É un Estado en potencia, que vai madurecendo, antagonista do Estado burgués, que intenta, na súa loita cotiá con este último e no desenvolvemento da súa dialéctica interior, crear os órganos para superalo e absorbelo. E no desenvolvemento desa función súa é autónomo, non depende da Internacional senón polo fin supremo que hai que conseguir e polo carácter que esta loita debe presentar de loita de clase. 

